
వదలి వాషింగ్టనునకు దరలెను. అతడు దనస్నేహితులకు నొడవిన వాక్యములో దనకు దైవము సహాయపడవలె గాక తా నొక్కడ యేమిసేయుటకు ననర్హుడయని దేవునిపై భారమువైచి న్యాయమార్గముపై దృష్టి సారించుట వెల్లడించెను.

అతనిని శత్రువులు చంపుదురేమో యని దిగులొందిన దతని జననిమాత్రము గాదు. స్ప్రింగుఫీల్డునందలి స్నేహితు లెల్లరును నట్లే వ్యాకుల మందుచుండిరి.

అతడు వాషింగ్టను సేరుమార్గమున నందిన గౌరవ మంతింతనరాదు. త్రోవయందు బ్రతిపట్టణమువారును నత నింజీరి మహోత్సాహమున మర్యాదలు సలిపి యాతని వాగమృతము గ్రోలుచు వచ్చిరి. ఎచట జూచినను గరాస్ఫాల నంబులును, జయజయారావములును,  మంగళధ్వానములును, జెవుల కానంద మొసగుచుండెను. చిత్రతోరణంబులును, బహువిధ పతాకములును, సర్వజన సమూహములును నతని దారి నలంకరించుచుండెను. ఇట్లనన్యసామాన్య వైభవంబున మహావీరుండువోలె లింకను ఫిలడెల్పియా సేరవచ్చునప్పటి కాతని జంప జేయబడిన ప్రయత్న మొండు గనిపెట్టిరని వార్త దెచ్చిరి. కావున మఱుసటిదినము మధ్యాహ్నము బహిరంగముగ వైభవమున బోవుట మాని నాటిరాత్రి యేరికి దెలియక లింకను ప్రయాణముసలిపి వాషింగ్టను సేరెను.

